REZIME RADA

Magistarski rad predstavlja prikaz istraživanja koje je za predmet imalo položaj osoba kojima je izrečena kazna maloljetničkog zatvora i izvršenje kazne maloljetničkog zatvora u FBiH sa osvrtom i na stanje u Republici Srpskoj i Brčko Distriktu BiH. Pored toga, radom je obuhvaćena usklađenosti zakonskih rješenja u FBiH  sa ratificiranim međunarodnim dokumentima, uz komparaciju kaznenopravnog položaja maloljetnika i izvršenja kazne maloljetničkog zatvora kod odabranih, stranih zemalja. 



Kazna  maloljetničkog zatvora je „krajnja mjera“ i posljednje sredstvo za odgoj, preodgoj i pravilan razvoj maloljetnika od koje očekujemo pozitivan utjecaj na one maloljetne počinitelje na  koje odgojne mjere, prvenstveno zavodske, ne bi mogle utjecati da ubuduće ne čine kaznena djela. Prihvaćajući navedeno i ne sporeći društvenu opravdanost kazne maloljetničkog zatvora, uviđamo da proces ispunjenja svrhe maloljetničkog zatvora započinje tek nakon pravilno odmjerene i izrečene sankcije, odnosno da se njen puni cilj postiže izvršenjem kazne maloljetničkog zatvora u zavodima za izdržavanje kazne. Analizom  predmetne oblasti, rad treba da pruži odgovor na pitanje: da li postojeća normativna rješenja, institucionalna organizacija i zavodski infrastrukturni kapaciteti omogućavaju ispunjenje osnovne svrhe maloljetničkog zatvora, kao ultima ratio sankcije maloljetničkog kaznenog prava u FBiH? 


U radu su prikazana trenutna rješenja iz kojih je vidljivo da izvršenja kazne maloljetničkog zatvora u FBiH zahtijeva određene izmjene, te se predlažu rješenja de lege ferenda koja bi omogućila zakonski pretpostavljeno ispunjenje svrhe maloljetničkog zatvora u FBiH. U okviru zaključnih razmatranja autor smatra da je izmjenama potrebno obuhvatiti dva područja koja određuju izvršenje kazne maloljetničkog zatvora, od kojih se prvo područje  odnosi na potrebu za nešto drugačijim određenjem kazne u postojećim  i pravnim propisima  koji su u fazi usvajanja, dok je drugo ono koje uređuje praktično izvršenje kazne maloljetničkog zatvora u FBiH i za koje smatra da zahtijeva kompleksnije izmjene. 

